
Yaz ətirli sətirlər 

 1. 
Ağacların gözündə gün, 
Yarpaq əli qaşınandı. 
Hər tumurcuq sirli düyün – 
Dünya bahar yaşındadı. 
 Düyməsini külək aşır, 
 Lalə yamac döşündədi. 
 Məzarlar da çiçək açır – 
 Dünya bahar yaşındadı. 
Yel aparır, qaçaq düşür, 
Damaqlardan qışın dadı. 
Qəm gözünü damcı deşir –  
Dünya bahar yaşındadı. 
 Gün gəlindi, yuva salır, 
 Qarşqalar işindədi. 
 Çəmən gül-gül nəfəs alır –  
 Dünya bahar yaşındadı. 
Buğlu torpaq aş qazanı, 
Su bərəkət tuşundadı. 
Tanrı sevir yer qazanı – 
Dünya bahar yaşındadı. 
 Od tökülür ürəklərə, 
 Qızlar bulaq başındadı. 
 Sevgi dolur səhənglərə 
 Dünya bahar yaşındadı. 
                         2. 
Fəsillərin rəngini 
Göz gərəkdi görəsi. 
İlin doqquz zənciri – 
Bahar-payız arası. 
 Eli-elə calayır 
 Durnaların sırası. 
 Günəş tonqal qalayır 

Bahar-payız arası. 
Güllü düzdə rəngə bax: 



Qırmızısı, alısı... 
Bala dönür buz bulaq 
Bahar-payız arası. 
 Dərələrə sıxılır 
 Dağ gözünün qorası 
 Dərd-ələmlər soluxulur 
 Bahar-payız arası. 
Qayaları boyalar 
Kəkliklərin xınası. 
Qara daş da  oyanar 
Bahar-payız arası... 
 Az qalır yıxa dağı 
 Qartalların qiyyəsi. 
 Ömrüdü bir yarpağın 

Bahar-payız arası. 

